
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 5/2023, del 5 d'abril, de reconeixement de l'escoltisme


De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 9 de maig de 2023, ha aprovat la versió en occità, en varietat aranesa, de la Llei 5/2023, del 5 d'abril, de reconeixement de l'escoltisme, aprovada pel Ple del Parlament en la sessió tinguda el dia 22 de març de 2023 i publicada en el Butlletí Oficial del Parlament de Catalunya número 543 del 31 de març de 2023, i en el Diari Oficial de la Generalitat de Catalunya número 8891, del 6 d’abril de 2023, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 9 de maig de 2023


La secretària segona	La vicepresidenta primera
	en funcions de presidenta





Aurora Madaula i Giménez	Alba Vergés i Bosch



Lei 5/2023, deth 5 d’abriu, de reconeishement der escotisme


Preambul

I

Er escotisme e eth guidatge son eth movement educatiu entà mainatges e joeni mès gran deth mon. Fondat per Robert Baden-Powell en 1907, a seishanta sèt milions de membres d’apròp de cent setanta païsi. Independent, non partidista, de basa volontària, d’organizacion democratica e dubèrt a toti sense cap distincion, a per objectiu contribuïr ara educacion coma individus e coma ciutadans responsables sus era basa d’uns principis compartidi e un metòde pròpri.

Eth movement escota e guida s’organize a nivèu internacionau en dues organizacions, era Associacion Mondiau de Gojates Guides e Gojates Escotes (WAGGGS, des sues sigles en anglés), damb dètz milions de membres, e era Organizacion Mondiau deth Movement Escota (WOSM, des sues sigles en anglés), damb cinquanta sèt milions de membres. Es dues organizacions actuen pertot entà educar mainatges e joeni pr’amor que devenguen persones damb projèctes de vida pròpris e ciutadans comprometudi damb eth sòn entorn. Ath madeish temps, es dues organizacions sagen de protegir-se der usatge non legitim dera sua imatge, es sòns simbèus e eth sòn reconeishement internacionau. Non an estat pòqui es cassi que grops damb objectius antagonics as deth movement an sajat d’aprofitar-se deth reconeishement internacionau der escotisme.

En aguesta linha, era WOSM encoratge es administracions democratiques damb competéncies en matèria de joenessa e associacionisme a cooperar entà empréner es accions que considèren oportunes, d’acòrd damb es sòns ordenaments juridics, entà reconéisher es entitats deth sòn encastre territoriau que compden damb eth reconeishement internacionau dera WOSM coma uniques legitimades entà usar es simbèus e era terminologia d’aguesta organizacion. Mès de cinquanta païsi en tot eth mon, entre es quaus Alemanha, Belgica, Dinamarca, Finlàndia, França, Irlanda, Portugal e eth Reiaume Unit, an ja articulat bèth tipe de reconeishement mejançant es sues administracions.

Eth tipe de reconeishement obtengut en cadun des territòris diferís segontes es normes pròpries. Per exemple, en Austràlia, era associacion escota dispòse d’ua lei deth 1924, actualizada en 2016, que protegís era terminologia pròpria dera associacion e er uniforme, e, a nivèu des sòns estats federadi, existissen leis de reconeishement en Nòva Galles deth Sud, deth 1928, Victòria, deth 1932, e Queensland, deth 1975.

En Canadà, era lei relativa as associacions escotes reconeish Scouts Canada coma representanta oficiau der escotisme mondiau e era unica organizacion damb drets exclusius entà usar es emblèmes, es insignies, es descripcions e es marques especifiques pròpries deth movement escota.

Enes Estats Units d’America, ua lei deth Congrès reconeish era associacion escota Boy Scouts of America coma representanta oficiau der escotisme mondiau e era unica organizacion damb drets exclusius entà usar es emblèmes, es insignies, es descripcions e es marques especifiques pròpries deth movement escota.

En Portugal, eth Decrèt 3120-B reconeish era Associação dos Escoteiros de Portugal coma era unica associacion escota deth país e sonque es sòns membres son consideradi escotes. Ath madeish temps, aguest decrèt li cedís es drets exclusius sus es sòns distintius e ne regule er uniforme.


II

Eth movement escota, neishut en Anglatèrra en 1907 e introdusit en Catalonha per Josep Maria Batista i Roca, entre d’auti, en 1927, recep er reconeishement dera Generalitat en 1934, que lo met jos eth sòn patronatge. Damb era pèrta der autogovèrn en 1939, er escotisme catalan deven illegau e actue ena clandestinitat, en tot contribuïr fòrtament ara formacion de generacions de persones damb valors democratiques e inclusives e compromís ciutadan. Antoni Batlle deven ua persona clau der escotisme en aguest periòde. Er escotisme catalan ei reconeishut pes organizacions internacionaus, per un costat, pera WAGGGS en 1969 mejançant eth Comitat d’Enlaç deth Guidatge en Espanha e, per aute, pera WOSM en 1978 mejançant era Federacion d’Escotisme en Espanha.

En 1979, damb era aprobacion der Estatut d’autonomia de Catalonha, se recupèren es competéncies en matèria d’associacionisme e joenessa. En 1984 se reconeishen era Federacion Catalana d’Escotisme e Guidatge e es associacions que i apertien, e era Federacion recep era Crotz de Sant Jordi dera Generalitat en reconeishement deth sòn prètzhèt sociau e de país.


III

Er Estatut d’autonomia dispòse, en article 118, que correspon ara Generalitat d’establir eth regim juridic des associacions, e en 142.b autrege ara Generalitat era promocion der associacionisme juvenil, des iniciatives de participacion dera joenalha e dera mobilitat internacionau.

D’acòrd damb er article 40.4 der Estatut, correspon as poders publics promòir politiques publiques que favorisquen era emancipacion des joeni e era participacion en igualtat de drets e déuers ena vida sociau e culturau.

Atau madeish, er article 200 der Estatut dispòse qu’era Generalitat a de promòir era relacion internacionau des organizacions sociaus, culturaus e esportives e, s’escatz, era sua afiliacion as entitats similares d’encastre internacionau, en marc deth compliment des sòns objectius.

Peth sòn costat, eth libre tresau deth Còdi civiu de Catalonha, relatiu as persones juridiques, aprovat pera Lei 4/2008, deth 24 d’abriu, regule era personalitat juridica des associacions enes articles 311 e següents, e mès especificament en 321-11.

Aguesta lei, emparada enes precèptes estatutaris e deth Còdi civiu nomenadi, nèish deth besonh de preservar era expression genuïna e singulara der escotisme e eth guidatge en Catalonha e entà garantir que s’articule e s’exprimís mejançant era Federacion Catalana d’Escotisme e Guidatge coma unica representanta legitima en Catalonha deth movement escota mondiau.


IV

Era Lei compde damb nau articles estructuradi en quate capítols. Eth prumèr, de disposicions generaus, conten er objècte e es finalitats dera Lei e es definicions; eth dusau, es objectius e eth marc normatiu des organizacions que configuren eth movement escota catalan; eth tresau, era accion qu’a d’auer eth sistèma institucionau dera Generalitat en çò que hè ath movement escota, e eth quatau, es mesures de proteccion der usatge dera terminologia e des simbèus que definissen aguest movement.

Era Lei se complète damb tres disposicions finaus: era prumèra comande ara Federacion Catalana d’Escotisme e Guidatge era presentacion d’un informe biennau d’activitats ath Parlament de Catalonha, era dusau hè referéncia ara abilitacion pressupostària e era tresau establís era data dera entrada en vigor dera Lei.


Capítol I. Disposicions generaus


Article 1. Objècte e finalitats

1. Er objècte d’aguesta lei ei definir eth marc normatiu deth movement escota mejançant eth reconeishement dera Federacion Catalana d’Escotisme e Guidatge e er establiment des mecanismes que protegisquen er usatge dera terminologia e es simbèus que caracterizen aguest movement.

2. Era finalitat d’aguesta lei ei reconéisher ath mès naut nivèu institucionau eth movement escota e guida de Catalonha, e tanben establir es bases entara promocion, eth reconeishement sociau, eth refortiment, era proteccion e era projeccion internacionau d’aguest movement.


Article 2. Definicions

As efèctes d’aguesta lei, se compren per: 

a) Escotes e guides: es persones que viuen er escotisme e eth guidatge en tot hèr part d’ua organizacion membre dera Federacion Catalana d’Escotisme e Guidatge.

b) Associacions escotes: es associacions apertenentes ara Federacion Catalana d’Escotisme e Guidatge, Acció Escolta de Catalunya, Escoltes Catalans e Minyons Escoltes i Guies de Catalunya.

c) Agropaments escotes: es lòcs d’amassada, d’expression, d’iniciativa e de creacion de projèctes de mainatges, joeni e caps escotes, que constituïssen era basa des associacions escotes membres dera Federacion Catalana d’Escotisme e Guidatge.

d) Metòde escota: eth sistèma educatiu progressiu, part essenciau der escotisme, basat enes sèt aspèctes següents, que contribuïssen a desvolopar un entorn d’aprendissatge ric e motivador entà mainatges e joeni: era lei e promessa escota, er aprendissatge mejançant era accion, eth sistèma d’equipes, un marc simbolic, eth progrès personau, eth contacte damb eth miei naturau e eth supòrt adult.


Capítol II. Objectiu e marc normatiu deth movement escota 


Article 3. Objectiu deth movement escota

Er objectiu deth movement escota ei contribuïr, mejançant eth metòde escota, ath desvolopament des mainatges e joeni pr’amor qu’artenhen un naut nivèu en sòn creishement intellectuau, sociau, fisic e espirituau coma individus, coma ciutadans responsables e coma membres dera comunitat locau, nacionau e internacionau a qué apertien.


Article 4. Estatus e reconeishement deth movement escota

1. Era Federacion Catalana d’Escotisme e Guidatge, coma federacion reconeishuda pes organizacions internacionaus deth movement escota e guida, ei era entitat qu’agrope e represente es associacions escotes e guides de Catalonha e actue coma nèxe entre es agropaments escotes e guides der encastre locau e es associacions escotes e guides des encastres catalan e internacionau.

2. Era Federacion Catalana d’Escotisme e Guidatge e es associacions escotes que ne son membres gaudissen de personalitat juridica, patrimòni e plea capacitat entà aquerir drets, contractar obligacions e exercir totes es foncions que les autrege eth libre tresau deth Còdi civiu de Catalonha, relatiu as persones juridiques, aprovat pera Lei 4/2008, deth 24 d’abriu.

3. Era representacion legau, eth govèrn, era direccion, era administracion e era organizacion deth movement escota se regissen peth que determinen es estatuts e es reglaments dera Federacion Catalana d’Escotisme e Guidatge e des associacions e agropaments escotes que ne son membres.


Capítol III. Accion deth sistèma institucionau dera Generalitat en çò que hè ath movement escota


Article 5. Reconeishement dera Federacion Catalana d’Escotisme e Guidatge

Se reconeish era Federacion Catalana d’Escotisme e Guidatge coma era entitat que represente eth movement escota e guida de Catalonha, era quau, per conseqüent, ei era representanta deth movement ena Organizacion Mondiau deth Movement Escota e ena Associacion Mondiau de Gojates Guides e Gojates Escotes.


Article 6. Objectiu des politiques publiques

Era proteccion e promocion der escotisme e eth guidatge en Catalonha, e tanben era projeccion internacionau der escotisme e eth guidatge catalans, an d’èster un objectiu transversau des politiques publiques e, ad aguest efècte, s’an de consignar es partides pressupostàries entà artenher-lo, en marc des politiques de supòrt ar associacionisme educatiu e era educacion en léser.


Article 7. Mesures de foment
Eth Parlament e eth Govèrn an d’adoptar mesures que fomenten er escotisme a nivèu locau, nacionau e internacionau.


Capítol IV. Proteccion deth movement escota


Article 8. Terminologia

Era Federacion Catalana d’Escotisme e Guidatge e es associacions e agropaments escotes que ne son membres son es uniques organizacions reconeishudes entà usar ena sua denominacion es tèrmes escotisme, guidatge, gojat escota, gojata escota, guida, gojata guida, scout, boy scout, agropament escota, agropament escota e guida, scouts de Catalonha e derivadi, sens perjudici des drets aqueridi per entitats ja inscrites en registre d’associacions dera Generalitat. 


Article 9. Usatge des simbèus

Era Federacion Catalana d’Escotisme e Guidatge e es associacions e agropaments escotes que ne son membres, d’acòrd damb es estatuts e reglaments respectius, son es uniques organizacions reconeishudes entà usar, damb finalitats educatives e d’identitat, es uniformes e es insignies, es emblèmes e es distintius escotes següents, que son pròpris e comuns per tot eth mon: 

a) Era flor de lis, qu’ei era insignia mondiau der escotisme, formada per un cercle violat damb ua flor de lis ath centre, eth huelhon centrau que ne mèrque eth nòrd. Era flor ei entornejada per ua còrda coma simbèu d’union entre es escotes.

b) Eth treule, qu’ei era insignia mondiau deth guidatge, formada per un cercle blu damb un treule que represente eth solei que ludís sus toti es mainatges deth mon. Era basa dera cama represente era ahlama dera fraternitat universau e era veta cap ensús a trauès deth centre deth treule represente era agulha d’ua bossòla qu’indique eth camin.


Disposicions finaus


Prumèra. Informe d’activitats

Era Federacion Catalana d’Escotisme e Guidatge a de presentar ath Parlament un informe biennau dera sua activitat coma estrument d’avaloracion d’aguesta lei.


Dusau. Abilitacion pressupostària 

Es precèptes que compòrten despenes damb cargue as pressupòsti dera Generalitat o ua diminucion des ingrèssi produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d’aguesta lei.


Tresau. Entrada en vigor

Aguesta lei entre en vigor londeman d’auer estat publicada en Diari Oficial de la Generalitat de Catalunya.

